
Haitian Creole 

 

 

Pou Piblikasyon Imedyat: 18 jen 2012 

 

GOUVÈNÈ CUOMO ANONSE AKÒ SOU TRAVAY KI PRAL EKONOMIZE ANPIL SANTÈN MILYON DOLA, SA 
KI REPREZANTE YON ETAP ENPÒTAN NAN EGZEKISYON PWOJÈ PON TAPPAN ZEE 

 

Jodi a, Gouvènè Andrew M. Cuomo te anonse yo jwenn yon Akò sou Travay Pwojè (PLA) ant State 
Thruway Authority ak 14 òganizasyon travay, yon etap enpòtan nan egzekisyon pwojè Pon Tappan Zee, 
epi sa k ap ekonomize apeprè $452 milyon dola pou kontribiyab yo.  
 

Gouvènè Cuomo di konsa, “Ranplasman Pon Tappan Zee reprezante youn nan pi gwo pwojè enfrastrikti 
nan peyi a, epi akò yo te jwenn jodi a pral pèmèt anpil milye gason ak fanm k ap travay nan New York 
jwenn bon djòb pou bati yon nouvo pon k ap pi solid. Akò sa a pral ekonomize anpil santèn milyon dola, 
pandan l ap mete anplas pwoteksyon ki enpòtan pou travayè nou yo. Pandan twò lontan, nou te pale 
sou fason pou ranplase Tappan Zee, epi nou pa kapab tann pi lontan. Kounye a, moman an rive pou 
aksyon.” 
 

Men kèk dispozisyon enpòtan ki nan PLA: 

• Yon 40 èdtan travay nòmal pa semèn pou tout metye, ak posiblite pou pwograme kat (4) jou 
10 èdtan travay pou vanse nèt avèk konstwiksyon an pou yon ekonomi total k ap apeprè 
$122.956.095;  
• Yon rapò apranti ki pi wo nan konpayon pase sa ki aksepte anjeneral nan akò sou negosyasyon 
ant patwon ak travayè, pou ekonomize apeprè $59 milyon dola.  
• Bay travayè ki rive inèdtan anvan nan peryòd travay yo $25 pa jou alaplas inèdtan travay 
siplemantè, pou ekonomize apeprè $59 milyon dola; 
• Jou ferye nòmal ki elimine travay siplemantè pou sèvis metye ekonomize apeprè $2,6 milyon 
dola. 

 

PLA kreye tou posiblite pou jwenn travay pou manm sendika nan Hudson Valley ak nan zòn 
metwopoliten New York, asire peman avantaj sosyal, epi aji kòm yon machaswiv pou rezoud konfli ki 
nan jiridiksyon nan yon pwosesis òganize pou fè doleyans. Yon kondisyon akò a endike grèv patwon 
oswa lòt deranjman nan travay la, tankou re-negosyasyon Akò sou Negosyasyon ant Patwon ak Travayè 
zòn nan, pa akseptab.  

Prezidan New York State Thruway Authority, Howard P. Milstein, di konsa, “Akò sa a bon pou 
kontribiyab yo, li bon pou travayè yo, epitou li bon pou pwojè a. Y ap reyalize anpil ekonomi lajan, 
epitou ap gen anpil ak yon pakèt djòb pwofesyonèl y ap jwenn akòz akò poto-mitan sa a. Li asire n ap 
gen travay ki serye ak lokal pou dire pwojè konstwiksyon an.” 
 

James Cahill, New York State Building and Construction Trades Council, di konsa, “Sou non New York 
State Building and Construction Trades Council ak filyal ak manm li yo, mwen vle bat bravo pou Thruway 
Authority poutèt li fè akò istorik sa a. PLA sa a pral pèmèt anpil milye djòb konstwiksyon pou Nouyòkè ak 
yon ekonomi anpil milyon dola nan depans yo pou Eta a. Nou vle di yon mèsi espesyal pou Gouvènè 
Cuomo poutèt vizyon ak pèsistans li nan fè pwojè enpòtan sa a vanse. Nou t ap pale osijè konstwiksyon 
yon nouvo Pon Tappan Zee pandan anpil deseni; anba kalite dirijan Gouvènè Cuomo, nou finalman ap 
bati yon nouvo pon. Nou pa ka tann pou travay avèk Thruway Authority, ak soumisyonè ki gen siksè nan 
konstwi yon nouvo pon alè ak nan limit bidjè a.” 
 

Ross J. Pepe, Prezidan Construction Industry Council of Westchester and Hudson Valley, Inc., di konsa, 
“Akò Travay sou Pwojè a enpòtan pou yon pwojè ki konplèks ak gran tankou ranplasman Pon Tappan 
Zee. PLA prevwa kontinwite kantite anplwaye yo, efikasite nan depans yo, fleksibilite ak rannman k ap 
ekonomize anpil milyon dola, pandan l ap asire anmenmtan travayè lokal yo jwenn posiblite pou patisipe 
nan travay piblik yo.” 
 

PLA pran avantaj angajman Gouvènè Cuomo pou ogmante patisipasyon MWB/E nan kontra eta a. 
Apeprè 400 milyon dola pral disponib pou kontraktè Disadvantaged Business Enterprises (DBE), avèk  
yon pòsyon ki ase enpòtan pou MWB/E yo. Akò sa a ap ogmante itilizasyon ti biznis minoritè yo. Pou fè 
sa, l ap pèmèt lòt fleksibilite, pandan l ap ankouraje tou plis travay fanm ak travayè konstwiksyon 
minoritè yo. 
 

Yon lòt gwo avantaj PLA se patisipasyon nan pwogram Helmets to Hardhats. Pwogram sa a konekte 
veteran ki retounen yo nan posiblite pou yo jwenn travay nan endistri konstwiksyon an. San PLA a, 
veteran yo pa ta resevwa yon avantaj nan jwenn djòb sou pwojè a.  
 

Anba akò sa a, y ap siyen yon memorandòm entèpretasyon ant Building Trades Council of Westchester 
and Putnam, Rockland County Buildings Trades Council, New York State Buildings Trades Council, ak 
Thruway Authority, kòm reprezantan pou kontraktè Plan-Konstwiksyon yo chwazi a. Akò a depannde 
apwobasyon final Federal Highway Administration ak Konsèy Administrasyon New York State Thruway 
Authority.  
 

PLA se yon dispozisyon obligatwa Demann Pwopozisyon sou Nouvo Pwojè Nouvo Pon Tappan 
Zee, http://www.thenewtzb.ny.gov/bidprocess/index.html, epi l ap ogmante envestisman piblik nèt nan 
ranplasman pon tounèf la. 

